
Іле Алатауы – Тянь-Шань тауының солтүстік бөлігінде ендік бағытта 190 км-ге созылып жатқан тау жотасы. ХХ ғ. 70-ші жылдарынан басталған климаттың жаһандық жылынуы Іле Алатауының мұздықтар сипатының өзгеруіне әсер етті. 1955-2008 жж. аралығында Іле Алатауының солтүстік беткейінде орналасқан мұздықтардың ауданы 115,83 км2-ге (40,3%) қысқарды (Велисов, 2018). Мұздықтардың кейін шегіну процесі зерттеліп отырған аймақтағы мұздықтық-мореналық кешеннің табиғи сипатының өзгеруіне, мореналық көлдердің қалып- тасуына және де дамуына ықпалын тигізіп отыр. Осы мұздықтық-мореналық көлдердің қазіргі жағдайы жөніндегі жаңартылған мәліметтерді беру үшін зерттеліп отырған аймақтағы Үлкен және Кіші Алматы өзен алаптары үшін Жерді қашықтықтан зондтау деректерін және ГАЖ технологияларын пайдалана отырып, инвентаризациялау жұмыстары жүргізілді.
Мұздықтық-мореналық көлдерді инвентаризациялау барысында 2021 жылы 24 шілдеде түсірілген, кеңістікті кескіндеу мүмкіндігі 15 метрлік Sentinel-2 ғарыштық суреттері пайдала- нылды. Зерттеу жұмыстарын жүргізу үшін бұл уақыттың таңдалып алынуы қар қорының және бұлт қабатының минималды шегінде болуымен байланысты. Үлкен және Кіші Алматы өзен алаптарында орналасқан мореналық көлдердің қазіргі жағдайын бағалау мақсатында Макфи- терс анықтаған NDWI индексі – су объектілерін белгілеп көрсететін, сонымен бірге өсімдіктер мен топырақтың басқа да ерекшеліктерін тежейтін жасыл және жақын инфрақызыл спектрлік жолақтар арасындағы қатынастардың қалыпқа келтірілген индексі қолданылды. Сонымен қатар, ЖҚЗ деректерін және ГАЖ технологияларын қолдана отырып, олардың орналасу коор- динаталары, биіктігі, ауданы және де мұздықтармен байланысы зерттелді. Зерттеу нәтиже- сінде, Іле Алатауының солтүстік беткейінің орталық бөлігінде орналасқан Үлкен Алматы өзен алабында жалпы ауданы 154806,9 м2 болатын 21 көл, Кіші Алматы өзен алабында жалпы ауданы 28600,4 м2 болатын 5 мореналық көл анықталды. Зерттеу аймағында орналасқан көл- дердің абсолютті биіктігі 3300-3900 м аралығын құрады.
Көлдердің өлшемдерінің дәлдігіне кеңістіктікті кескіндеу мүмкіндігі, түсірілімдердің алынған күні, геометриялық және радиометриялық түзетулер және карталау әдістері әсер етеді. Сол себепті, мореналық көлдердің ауданының қателіктері Хеншоу мен Букхаген ұсын- ған әдіс бойынша есептелді. Көлдердің ауданын өлшеу кезінде байқалған орташа қателік 3,3% құрады. Зерттеу нәтижесінде, Іле Алатауының солтүстік беткейінің орталық бөлігіндегі мореналық көлдердің қалыптасуына және дамуына физикалық және химиялық процестердің тікелей әсер ететіні анықталды. Бұл процестер мореналық көлдердің ақтарылу қауіптілігінің туындауына алып келеді. Қазіргі таңда зерттелініп отырған аймақ төтенше жағдайлар атла- сындағы сел қауіптілік картасына сәйкес сел қауіптілігі жоғары ауданға жатады.
Қорытындылай келе, мореналық көлдердің қалыптасуы, олардың даму динамикасы және қарқындылығы климаттың өзгеруі әсерінен орын алған мұздықтардың кейін шегінуімен тікелей байланысты екендігі айқын болып отыр. Іле Алатауының солтүстік беткейінің орталық бөлігінде орналасқан мұздықтық-мореналық көлдердің қазіргі жағдайын бақылау және баға- лау қауіпті экзогендік процестердің қауіптілігін анықтауда және олардың алдын-алуда, сон- дай-ақ алаптағы гляциалды сел қаупін басқаруда аса маңызды болып табылады.

